
Հայոց Ցեղասպանութեան 100-ամեակը, նաեւ 100-ամեակն է մեր անլոյծ Դատին: Ցեղասպանութեան ոգեկոչումը մեր յաւիտեան պարտքն ըլլալով հանդերձ, արդե՞օք բնական է 100-ամեայ անլոյծ Դատ ունենալ: Ճակատագ՞իր է այս, թէ գործելացեւի եւ ռազմավարութեան սխալ:
Յստակ տեսլականի մը եւ արհեստավարժական մասնագիտականութեան չգոյութիւն չի՞ նշանակեր սա, որուն պատասխանատուութիւնը հաւասարապէս կ՛իյնայ մէն մի Հայ ազգային ու քաղաքական հաստատութեան եւ կազմակերպութեան ատենի ղեկավարութեան վրայ, որոնք սփիւռքի մէջ  առաւել կամ նուազ չափով յաջող հայապահպանման շնորհակալ աշխատանք տանելով հանդերց, համակարգուած ու յստակ նպատակադրութեամբ քարոզչական աշխատանքի կամ պահանջատիրութեան  յստակ եւ գործնական  ու մանաւանդ միասնական սահմանում մը ըստ երեւոյթին չեն յաջողած ունենալ:

Վերոյիշեալին մէջ իր մեծ դերը ունեցած է հայկական մետիան, որ սփիւռքի մէջ հայապահպանման համեմատաբար հսկայական գործ տանելուն կողքին, ունեցած է բացթողումներ ինչ կը վերաբերի միջազգային փրոփականտի, որուն գլխաւոր պատճառներէն մին, սփիւռքահայ մետիայի բացարձակ մեծամասնութեամբ հայատառ եւ հայալեզու ըլլլալն էր՝ այսինքն ուղղուած միմիայն հայերու: 

Աւելի եւս խորանալէ առաջ մեր նիւթին մէջ նախ եկէք սահմանենք, թէ ի՞նչ կը նշանակէ  Փրոփականտա: Փրոփականտան այն տեղեկութիւնն է, որ կը տարածուի ծանօթացնելու կամ ծանուցելու  տուեալ հարց մը: 
Հարցումը հոս հետեւեալն է: Հայկական մետիան, անցնող դարաշրջանին, յաջողա՞ծ է իր առաքելութեան այս երեսակին մէջ: Հակառակ այն իրողութեան, որ սփիւռքահայ մետիայ՝ մանաւանդ Լիբանանի կամ արեւմուտքի մէջ գործողներուն համեմատած ատենի Սովետական կարգավիճակի պայմաններուն մէջ գործող հայկական մետիային , ինչ կը վերաբերի քաղաքական ազատութեան անհամեմատօրէն նպաստաւոր էր փրոփականտայի ամէն միջոցներու դիմելու: Արդե՞օք այս մէկը լաւագոյնս օգտագործուած է:  Ես կը հաւատամ, որ Ո՛չ: Պատճառները շատ են.  
Ա. Երկար ժամանակ ունեցած ենք օտարալեզու հայկական մետիայի պակաս: 
Բ. Հայկական մետիայի, որակն ու կարողութիւնները համեմատած մրցակից մետիային հետ եղած են անհամեմատ տկար:

Գ. Հայ լրագրողներու հմտութիւնը (բացառութիւնները յարգելով հանդերձ) եղած է առաւելաբար հայերէն լեզուին մէջ եւ ոչ օտար:

Դ. Ոչ-հայ՝ միջազգային մետիայի աշխատակից բաւարար թիւով հայ կամ հայանպաստ լրագրողներ չենք ունեցած:

Ե. Տարիներ շարունակ՝ քոնէ անձնապէս մշտապէս հանդիպած եմ օրինակի համար «Բաց Նամակ»-ներու ուղղուած մեծ ազգերու պետերուն, գրուած հայերէնով՝ հայերէն թերթերու մէջ... բան մը, որուն պիտանելիութիւնը, ո՞րքանով արդարացուած է եւ մանաւանդ փրոփականտի վերոյիշեալ սահմանումին հետ ի՞նչ է կապը՝ բոլորովին անհասկնալի եղած է ինծի համար: 
Զ. Շատ յաճախ եւ երեւի պիւտճէական նկատառումներով հայկական մետիայի վարչական տնօրինութիւնն ալ վստահուած է խմբագրութեան, որուն մասնագիտութիւնը չըլլալով այս հարցը, արհեստավարժութենէ զուրկ տնօրինութեամբ մը տուեալ թերթին տարածումը, բարգաւաճումը, շարունակականութիւնը, փրոփականտայի իմաստով պիտանէլիութիւնը եւ նիւթականը ճարտարապետելու աշխատանքը եղած են ակնկալութիւններէ շատ աւելի նուազ  վիճակի մէջ:

Է. Ըլլալով Լիբանանէն, կը յիշեմ տարի մը, ուր Ապրիլ 24-ի առիթով ճամբու հսկայական ցուցատախտակներ վարձուած էին Հայոց Ցեղասպանութեան ոգեկոչման պատասխանատու պատկան մարմիններուն կողմէ 20-րդ դարասկիզբին Թուրքիոյ կողմէ գործադրուած Ցեղասպանութիւնը ծանօթացնելու հանրութեան: Հայկական իրականութեան մէջ այս ժամանակակից ծանուցողական ձեւին ուրախանալի մասը, լոզունքներուն համար ընտրուած օտար լեզուներն էին: Ցաւալի մասը՝ անոնց տեղադրումն էր միայն հայահոծ շրջաններուն մէջ...:
Այսօր՝ Հայոց Ցեղասպանութեան 100-ամեակի սեմին թէկուզ ուշ, սակայն հայ լրագրութեան պատկերը ինչ կը վերաբերի անոր փրոփականտի դերին բարեբախտաբար համեմատաբար փոխուած է: Այսօրուայ Հայ լրագրողներէն շատերը  հայերէնէ բացի այլ լեզուներու ալ հմտութիւնը ունին: Ժամանակակից տեղեկատուական արհեստագիտութենէ տեղեակ են: Հայկական մետիան սկսած է համեստ սակայն հաստատ քայլերով մուտք գործել լրատուական կայքեր ստեղծելու աշխատանքին մէջ ինչ, որ բաւականին տարածում կ՛ապահովէ տուեալ մետիային:

Հակառակ վերոյիշեալ այս նոր եւ ուրախալի երեւոյթին, մենք տակաւին ունինք հսկայ մարտահրաւէրներ երբ մեր ունեցած միջոցները համեմատենք հակառակորդին հսկայական կարողութիւններուն հետ: Մեր դէմ եղող հակափրոփականտը շատ յաճախ կը վայելէ պետական պիւտճէ, որուն դէմ մրցիլը կամ հաւասարէ հաւասար պայքարիլը սփիւռքեան կազմակերպութիւններու կամ անհատներու կարողութենէն շատ վեր գործ է: Հայաստանի պետութիւնը այսօր մեծ պատասխանատուութիւն մը ունի վերցնելու այս առնչութեամբ:
Ելեկտրոնային աշխարհի լայն դուռէն ներս մուտք գործելու եւ միջազգային տարածում ունեցող հայկական բազմալեզու եւ ամէն ազգի՝ ներառեալ թուրք ժողովուրդի ընթերցողին հրամցուելիք լրատուական կայքերու ստեղծումը ոչ թէ միայն օրուայ հրամայականն է, այլ կենսական է նոյնիսկ մինչեւ օրս լոյս տեսնող տպագիր տուեալ մամուլի մը գոյատեւումին: 

Ըստ իս, բոլորիս միացեալ մարտահրաւէրն է այսօր ամէն գնով օգտուիլ տեղեկատուական արհեստագիտութեան մեզի շնորհած միջոցներէն: Ըլլալով պատրաստ ընկալելու ամէն նորութիւն այս մարզին մէջ եւ ոչ թէ պայքարելու անոր դէմ աւանդապաշտ մտածելակերպով: Մարդկային պատմութիւնը ունի միշտ յառաջադէմ ընթացք եւ տրամաբանութիւն: Մեզ նման Դատ ունեցող ազգի մը համար արտօնելի չէ մնալ լուսանցքի վրայ: Այս բանին պատասխանատուութեան մեծ մասը սիրելի գործնկերներ բեռցուած է մեր ուսերուն: Պէտք է բոլորս ունենանք այս ծանր պարտականութեան եւ պարտաւորութեան գիտակցութիւնը: Տանք մեր ժողովուրդին եւ Դատին այն ին, որ կ՛ակնկալուի մեզմէ: 

Եկէք հոս բոլորս լրջօրէն մտածենք ասոր մասին: Եկէք այս վարկեանէն լծուինք գործի: Ժամանակն ու հակառակորդը մեզ բնաւ պիտի չսպասեն...:
